
   Те чăн пулни, те тĕлĕк

Килет шупка-кăваккăн...

Ĕнер пулни е ĕлĕк?

Ӳкерчĕкре — хăвах-и?

Паллаймăн та: кун-çулăн

Синкерĕ-и йĕрленĕ?

Кĕрхи тăванăм — сулхăн

Куçать, теме хĕрхеннĕн.

Çĕлен, çĕлен ăшшиллĕ

Кайсах каять-им кунăм, —

Пин эрешмен картиллĕ

Хĕвеллĕ ырăсунăм?

Кив патефон сасси пек

Ĕнĕрленет пĕр çемĕ;

Çинçеленет кĕр çипĕ

Хĕле васканăçемĕн.

Таçта тĕвви те пур пек:

Сенкерлĕхре çĕтетĕп,

Çулсен вăрахĕ урлă

Эп сан патна çитетĕп.

Анчах камра шыратăп

Айăпсене кутемĕн? —

Чун çурăлать шырланăн

Хăш чух хавшак этемĕн.

Ик ен — чанкки çыран пек.

Шăп варринче — ырмалăх

Кĕр çутипе сăрланнă

Каçса тухми çырмалăх...

Ан тив, ан тив, — кун-çулăн

Ĕлки пулин кĕр енлĕ;

Пĕрех куçать пек сулхăн

Пире кăна хĕрхеннĕн...

  